Gwybodaeth gefndirol ynghylch yr argymhelliad i sefydlu corff cenedlaethol ar gyfer gwaith ieuenctid yng Nghymru 

Diben y papur byr hwn yw rhoi rhywfaint o wybodaeth gefndirol cyn y drafodaeth yng nghyfarfod rhanbarthol Cyngor Gwasanaethau Ieuenctid Gwirfoddol Cymru (CWVYS) a gynhelir ar 25 Gorffennaf 2024. 
Y cefndir
Roedd adroddiad terfynol y Bwrdd Gwaith Ieuenctid Dros Dro, Mae’n Bryd Cyflawni dros Bobl Ifanc yng Nghymru, yn cynnwys 14 o argymhellion, gan gynnwys sefydlu corff cenedlaethol ar gyfer gwasanaethau gwaith ieuenctid yng Nghymru. Yn sgil yr adroddiad hwnnw, gofynnwyd i'r Bwrdd Gweithredu Strategaeth Gwaith Ieuenctid newydd ystyried cylch gwaith y corff newydd arfaethedig, a pha swyddogaethau, cyllid a phwerau y gallai fod eu hangen arno. 
Wrth ymateb i adroddiad y Bwrdd Dros Dro, cyhoeddodd cyn-Weinidog y Gymraeg ac Addysg, Jeremy Miles, ddatganiad ysgrifenedig ym mis Rhagfyr 2023. Nodwyd yn hwnnw fod archwilio'r potensial ar gyfer corff cenedlaethol a'r modd y gallai helpu i ddatblygu darpariaeth, codi proffil y sector a'i effeithiau cadarnhaol, yn ogystal â meithrin cysylltiadau cryfach â sectorau a phartneriaid eraill, yn un o'r tair prif flaenoriaeth wrth ystyried yr argymhellion hyn. Amlinellodd hefyd y byddem yn parhau i weithio gyda rhanddeiliaid i ystyried y cylch gwaith cychwynnol, yn ogystal ag ystyried swyddogaethau, cyllid a phwerau y gallai fod eu hangen er mwyn sefydlu corff o'r fath.
Ers y datganiad hwnnw, mae'r Bwrdd presennol wedi cynnal trafodaethau manylach ynghylch yr hyn fyddai rôl a chylch gwaith posibl unrhyw gorff cenedlaethol. Mae'r gwaith hwn wedi adeiladu ar argymhelliad y Bwrdd Dros Dro y byddai gan gorff cenedlaethol gyfrifoldeb dros y canlynol:
· amlinellu gweledigaeth a chynllun gweithredu ar gyfer gwasanaethau gwaith ieuenctid yng Nghymru;
· arwain ar gydgysylltu gwasanaethau gwaith ieuenctid a gynhelir a gwasanaethau gwaith ieuenctid gwirfoddol yng Nghymru;
· cynnal a chomisiynu ymchwil sy'n ymwneud â darparu a datblygu gwasanaethau gwaith ieuenctid;
· hyrwyddo arloesi a gwelliannau ar draws y sector;
· cydgysylltu fframwaith hyfforddi ac achredu ar gyfer gwasanaethau gwaith ieuenctid, wedi'i gynnal gan ymchwil sy'n seiliedig ar dystiolaeth;
· gweithredu fel eiriolwr i'r sector a chyfrannu at ddatblygu polisi;
· cydgysylltu prosiectau penodol megis y gwasanaeth cyfnewid gwybodaeth i bobl ifanc a'r cynllun hawliau pobl ifanc arfaethedig;
· gweithredu fel hyrwyddwr ar gyfer gwasanaethau cymorth i bobl ifanc yng Nghymru ac yn rhyngwladol;
· codi ymwybyddiaeth - yn y sector a thu hwnt - o wasanaethau gwaith ieuenctid ac unrhyw newidiadau a allai effeithio ar eu dyluniad a'u gwaith cyflawni;
· hyrwyddo bod rhagor o wasanaethau yn cael eu darparu drwy gyfrwng y Gymraeg.

Ffactorau pwysig eraill
Mae gan yr argymhelliad hwn gysylltiad agos â nifer o'r 14 o argymhellion eraill, yn arbennig o ran yr adolygiad o gyllid, a chryfhau'r sail ddeddfwriaethol ar gyfer gwaith ieuenctid. 
Adolygiad o Gyllido Gwaith Ieuenctid
Mae'r adolygiad o Gyllido Gwaith Ieuenctid yn mynd rhagddo ar hyn o bryd. Mae'r adolygiad yn ceisio nodi faint o gyllid sydd ar gael ar gyfer y sector gwaith ieuenctid yng Nghymru, sut y mae'r cyllid hwnnw'n cael ei wario, a beth yw'r strwythurau atebolrwydd. Mae'r canlyniadau yn dilyn dau gam cychwynnol y gwaith hwn bellach wedi'u cyhoeddi, a disgwylir i'r cam olaf gael ei gwblhau yn ystod yr haf. Nid yw Llywodraeth Cymru wedi ymateb i'r argymhellion hyd yma, bydd hyn yn digwydd ar ôl cwblhau'r gwaith yn ei gyfanrwydd. Bydd yr adolygiad o gyllid yn helpu i lywio'r ystyriaethau ynghylch sefydlu corff cenedlaethol. 
Cryfhau'r sail ddeddfwriaethol ar gyfer gwaith ieuenctid
Yn ogystal, mae cysylltiadau'n cael eu ffurfio o ran y gwaith sy'n mynd rhagddo ar hyn o bryd i ystyried cryfhau'r sail ddeddfwriaethol ar gyfer gwaith ieuenctid yng Nghymru drwy gyfarwyddydau a chanllawiau diwygiedig. Y bwriad yw y bydd y cyfarwyddydau a'r canllawiau newydd yn disodli'r rhai a gyflwynwyd drwy Ymestyn Hawliau yn 2002. Bydd llawer ohonoch eisoes wedi bod yn rhan o rai o'r sesiynau 'Awr Rymuso' a gynhelir gan y Gangen Ymgysylltu ag Ieuenctid i helpu i ddatblygu'r gwaith hwn. Wrth i'r gwaith hwn fynd rhagddo, rydym wedi sicrhau bod y posibilrwydd o sefydlu corff cenedlaethol yn cael ei ystyried.
Y camau nesaf
Hyd yma, nid oes penderfyniad wedi'i wneud ynghylch sefydlu corff cenedlaethol. Gweinidogion Llywodraeth Cymru fydd yn gwneud y penderfyniad terfynol, a bydd yn cael ei lywio gan gyngor sy'n seiliedig ar y dystiolaeth a'r wybodaeth rydym yn gallu eu darparu. 
I helpu i ddatblygu'r gwaith hwn, rydym wrthi'n cynnal trafodaethau lefel uwch â rhai rhanddeiliaid cychwynnol, megis eich hunain, gan gasglu eu safbwyntiau cychwynnol. Dyma'r prif gwestiynau ar hyn o bryd:
1. Beth fydd y manteision yn sgil sefydlu corff cenedlaethol? 
2. Beth allai'r heriau fod? 
3. Beth yw'r pryderon ynghylch corff newydd?
4. Beth fyddai corff cenedlaethol yn ei wneud y tu hwnt i'r hyn sydd eisoes yn cael ei wneud mewn mannau eraill ar hyn o bryd?
5. Beth ddylai, ac na ddylai, fod o fewn rôl a chylch gwaith y corff cenedlaethol?
6. Pwy sydd angen eu cynnwys yn y trafodaethau hyn?
Byddwn yn adeiladu ar y trafodaethau cychwynnol hyn i lunio'r rôl a'r cylch gwaith yn well, yn ogystal â sicrhau ein bod yn gallu rhoi cyngor clir a chytbwys i'r Gweinidogion maes o law. 
Yn dilyn y cyngor hwnnw, os bydd Gweinidogion yn gefnogol i symud tuag at sefydlu corff cenedlaethol, mae'n debygol y bydd ymgynghoriad ffurfiol yn cael ei gynnal. Byddwn yn sicrhau bod cynllun clir ar waith er mwyn eich galluogi chi i ymwneud ag unrhyw drafodaethau yn y dyfodol a fydd ynghlwm wrth y gwaith hwn. 

